
Kailasasabhavarnanam 2

కైలాససభావర్ణనమ్   ౨

(సభాయాం శివసుదర్శనమ్ ౨)

-। కైలాససభావర్ణనమ్   ౨ శివరహస్యాన్తర్గతమ్  ।-
శ్రీస్కన్దః   -
సనాతనసనన్దేన  సానన్దేన  మహేశ్వరః ।
పార్వతీహృదయానన్దో దేవో యత్ర చ తాస్సభాః ॥ ౧॥
సదసస్పతిరీశానో గణవృన్దనిషేవితః  ।
మయా ద్విరదవక్త్రేణ  నన్దిభృఙ్గిరిటీశ్వరైః    ॥౨॥
తణ్డుహుణ్డతుహుణ్డాద్యైర్బాణరావణచణ్డికైః       ।
దేవ్యాస్తదగ్రే నటనం సాటోపం కర్తుముద్యతః ॥ ౩॥
సభాసు తాసు సర్వాసు సభాపతిరుమాపతిః ।
సాయం సాయం ప్రదోషేషు  మహాతాణ్డవపణ్డితః   ॥ ౪॥
అపస్మారోపరిలసత్పాదపఙ్కజభాసురః ।
గజేన్ద్రకృత్తివసనో   జటాచూడతటిద్ద్యుతిః  ॥ ౫॥
జటాకుహర గర్భస్థగఙ్గాతుఙ్గతరఙ్గధృక్     ।
తత్రైవోత్ఫుల్లకహ్లారమిత్రాచ్ఛాదితమస్తకః     ॥౬॥
గరనీలమహాకణ్ఠః  కుణ్డలీశ్వరకుణ్డలః   ।
సోమధామసమానాస్యశ్చామ్పేయరదనాసికః ॥ ౭॥
నయనత్రితయోత్ఫుల్లపఙ్కజోత్ఫుల్లమున్దరః     ।
త్రిపుణ్డ్రరేఖాసద్భాలో   భస్మాచ్ఛాదితవిగ్రహః  ॥౮॥
వామేన పాణినాలమ్బినఖరక్తాగ్రాలక్తకః   ।
ధగద్ధగితరత్నాచ్ఛపదకాలమ్బిమాలికః  ॥౯॥
మహాహీరమణివ్రాతముక్తారుద్రాక్షమాలికః   ।
కాకోదరఫణారత్నమాలాకీలితకన్ధరః  ॥ ౧౦॥

రత్నగ్రైవేయలలితః  కఙ్కణాసక్తసత్కరః ।
క్వణత్కిఙ్కిణికాజాలక్షుద్రఘణ్టాలికాఞ్చికః   ॥ ౧౧॥
పాణినాన్యేన డమరుం తథాన్యేనోజ్వలప్రభమ్  ।
సప్తజిహ్వకృతోర్ధ్వాఙ్గ  శిఖాకాశితసత్కరః ॥ ౧౨॥
భక్తాభయకరం సాక్షాద్రత్నోర్మికవరాఙ్గలిః   ।
కటీతటపటోద్భాసి పుణ్డరీకాజినోజ్వలః  ॥ ౧౩॥
తత్పుచ్ఛగుచ్ఛసుభగలమ్బమానచలద్యుతిః ।
బ్రహ్మముణ్డమహాషణ్డమాలాలలితకన్ధరః     ॥ ౧౪॥
నృత్యజ్ఝణఝణారావమణిమఞ్జీరరత్నపాత్   ।
సాకుఞ్చితేన నృత్యేన పోషయన్తం జగత్త్రయమ్  ॥ ౧౫॥
మహారత్నపరిష్కారిపీఠసంస్థాం  మహేశ్వరీమ్ ।
పశ్యన్దరదలామ్భోజసన్నిభామలలోచనైః   ॥ ౧౬॥
సుధాధామతిరస్కారి దేవ్యా వదనపఙ్కజమ్ ।
లీలాలకోద్యత్తిలకం రత్నతాటఙ్కమణ్డితమ్  ॥ ౧౭॥
ఉద్యత్కవినిభాత్యచ్ఛముక్తానాసామనోరమమ్ ।
కణ్ఠత్రివలిగమ్భీరరత్నగ్రైవేయభాసురమ్    ॥ ౧౮॥
లలచ్చిన్తాకసుభగం కణ్ఠమణ్డలమీశ్వరః   ।
ఉత్తుఙ్గకరికుమ్భాభస్వర్ణకుమ్భకుచాం   శుభామ్ ॥ ౧౯॥
త్రివలీలలితోదారత్రిజగత్సమ్పుటోదరామ్   ।
మృగేన్ద్రకటిసఙ్కాశరత్నకాఞ్చితకాఞ్చికామ్  ॥౨౦॥
కనకామ్బరజాపారధారాసారజితామ్బరామ్ ।
చమ్పకాశోకపున్నాగసౌగన్ధికలసత్కచామ్  ॥౨౧॥
వేణీమణ్డలమధ్యస్థరత్నసీమన్తసున్దరామ్    ।
అలికాలమ్బిలాలంహిశోభిసిన్దూరరేఖికాం  ॥౨౨॥
క్వణన్మణిగణాపారకఙ్కణైర్నాగబన్ధకైః    ।
రత్నహస్తసరాపారచలద్వలయసత్కరామ్ ॥౨౩॥
రత్నాఙ్గులీయవిలసద్వలయాఙ్గుష్ఠవేష్టితామ్     ।

మహాహీరైకఫలకకల్పితాఙ్గుష్ఠవేష్టనీమ్     ॥౨౪॥
ఆరక్తారక్తపాదాబ్జరఙ్గరఞ్జితపాదుకామ్     ।
పాదాఙ్గులీకృతాపారఝణజ్ఝణమధువ్రతామ్    ॥౨౫॥
మణిమఞ్జీరజారావఝణజ్ఝణితభూతలామ్   ।
పాటీరాగరుకస్తూరీకర్పూరాగన్ధమేదురామ్  ॥౨౬॥
పటవాసమహాగన్ధనన్దితాఖిలదిక్తటామ్   ।
సౌన్దర్యధారాసర్వస్వాకారాం  తారాధిపాననామ్ ॥౨౭॥
హల్లకాక్రాన్తసుకరాం    తథాన్యేన విలమ్బినా ।
పాశాఙ్కుశాభయవరధరాం శ్రీభువనేశ్వరీమ్  ॥౨౮॥
నిర్యత్కటాక్షాఙ్కురతఃపశ్యన్తీమాననం విభోః ।
పశ్యన్త్సభాసు తాన్దేవీం  సదానృత్యతి శఙ్కరః ॥౨౯॥
నన్దిభృఙ్గిమహాకాలస్కన్దహేరమ్బసంవృతః    ।
రమ్యవాద్యరవైస్సాయం  వేదఘోషైశ్చ  శఙ్కరః ॥ ౩౦॥
॥ ఇతి శివరహస్యాన్తర్గతే  మాహేశ్వరాఖ్యే కైలాససభావర్ణనమ్   ౨ - సభాయాం
శివసుదర్శనమ్ ॥
- ॥ శ్రీశివరహస్యమ్  । మాహేశ్వరాఖ్యః ప్రథమాంశః  । అధ్యాయః ౩౩ - సభాసు
నృత్తవర్ణనమ్  । ౧-౩౦॥
- .. shrIshivarahasyam . mAheshvarAkhyaH prathamAMshaH . adhyAyaH 33 - sabhAsu

nRRittavarNanam . 1-30..

Notes:

Skanda స్కన్ద gives the description of the beatific Presence of Śiva శివ with Pārvatī

పార్వతీ in the Sabhā సభా (Assembly) at Kailāsa కైలాస  lorded by Śiva శివ
(the Sabhāpati సభాపతి), whose Dance Divine in the various constituent sabhā-s సభాసు
(assemblies) is witnessed by Her along with Skanda స్కన్ద , Herambaహేరమ్బ, Nandi నన్ది ,
Bhṛṅgi భృఙ్గి et al with accompanying music from several instruments.

Śivarahasyam Aṃśaḥ-1 (Māheśvarākhya) శివరహస్యమ్ అంశః-౧ (మాహేశ్వరాఖ్య) has

several descriptions about Mount Kailāsa కైలాస  శైల  and Śiva శివ. Selected verses from

some of the chapters are presented here.

